TAJUK KHUTBAH JUMAAT

Siri: 04/2024

INDAHNYA HIDUP BERSYARIAT

26 Januari 2024
Bersamaan

14 Rejab 1445

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Sidang Jumaat yang dirahmati Allah sekalian,

Marilah kita memperteguhkan ketakwaan kepada Allah SWT dengan mematuhi
segala suruhan-Nya dan menjauhi segala larangan-Nya. Moga-moga kita
memperolehi kejayaan dunia dan akhirat serta terpelihara daripada kemurkaan
Allah SWT.Mimbar pada hari ini akan membicarakan khutbah bertajuk:

INDAHNYA HIDUP BERSYARIAT
Sidang Jumaat sekalian,

Allah SWT yang Maha Pemurah lagi Maha Pengasih tidak membiarkan manusia
terkapai-kapai hanyut tanpa panduan dalam menjalani kehidupan. Dia telah

mengutuskan para rasul untuk mengajarkan agama dan syariat-Nya.

Syariat Islam secara ringkasnya bermaksud: segala ajaran, hukum hakam,
peraturan, sistem dan etika hidup daripada Allah yang disampaikan melalui
Rasulullah SAW, bagi menyusun hubungan manusia dengan Penciptanya dan
hubungan manusia sesama mereka demi mencapai kehidupan yang baik dan

bahagia di dunia dan akhirat.



Syariat berperanan memberi petunjuk kepada manusia tentang segala perkara
yang bermanfaat dan memandu mereka menghindari segala yang
memudharatkan. Ia juga mendorong manusia mengejar kecemerlangan dalam

kehidupan dunia dan akhirat, serta memperolehi keredhaan Allah SWT.

Menurut Ibnu al-Qayyim: Sesungguhnya binaan dan dasar syariat dibangunkan
di atas hikmah dan kemaslahatan manusia dalam kehidupan sekarang dan

kehidupan akhirat. Seluruh syariat adalah adil, rahmat, maslahah dan hikmah.

Sidang Jumaat yang dirahmati,
Syariat Islam bukanlah bertujuan menzalimi atau membebankan manusia.

FirmanNya Allah SWT dalam Surah Al- Hajj ayat 78:

Yang bermaksud: Dan Ia tidak menjadikan atas kamu menanggung susah

payah dalam perkara agama,

Syariat ditegakkan berasaskan kesederhanaan (wasotiyyah), keseimbangan
(tawazun) dan meliputi seluruh urusan kehidupan (syumul). Tiada konflik antara
keperluan ruh dengan jasad. Tiada perebutan sesama manusia. Tiada pemisahan
antara urusan dunia dengan agama. Semuanya diselarikan dengan seimbang

dan penuh kesederhanaan demi kebahagiaan dunia dan akhirat.

Lantaran itu, jika diperhatikan, syariat Islam tidak menekankan suatu aspek
dengan mengabaikan aspek yang lain. Hinggakan dalam urusan ibadat iaitu
hubungan dengan Allah, syariat tidak mengenepikan aspek lain, seperti aspek

fizikal dan kemasyarakatan.



Sidang Jumaat yang dikasihi,

Agama Islam dan syariatnya merupakan nikmat teragung dan paling sempurna
yang dikurniakan Allah kepada manusia. Alangkah besar perbezaan antara

kehidupan bersyariat dan kehidupan tak bersyariat.

Ja'far bin Abi Tholib pernah menceritakan perbezaan tersebut kepada Raja an-

Najasyi, seraya berkata:

“Kami sebelumnya merupakan satu kaum ahli Jahiliah. Kami menyembah
berhala, memakan bangkai dan melakukan perkara keji (zina). Kami
memutuskan silaturrahim dan menyakiti jiran. Yang kuat kalangan kami
menindas yang lemah. Demikianlah kebiasaan kami sehinggalah Allah
mengutuskan kepada kami seorang rasul daripada kalangan kami. Kami
mengenali keturunannya, kejujurannya, sikap amanah dan kesucian maruahnya.
Baginda mengajak kami mengesa dan menyembah Allah, meninggalkan
sembahan kami dan nenek moyang kami daripada batu dan berhala. Baginda
menyuruh kami bercakap jujur, menunaikan amanah, menghubungkan
silaturrahim, berbuat baik kepada jiran dan untuk berhenti daripada perkara
haram mahupun menumpahkan darah (membunuh). Baginda melarang kami
daripada melakukan zina, memberi keterangan palsu, memakan harta anak
yatim dan memfitnah wanita yang baik. Baginda memerintahkan kami
menyembah Allah yang esa, tidak menyekutui-Nya, mengerjakan solat,
menunaikan zakat, berpuasa dan lain-lain. Lantas kami mempercayainya. Kami

beriman dan mengikuti ajaran yang dibawanya...”



Sidang Jumaat yang dikasihi,

Keindahan syariat Islam ini bukan sahaja dirasai oleh umat Islam pada zaman

Nabi SAW, bahkan ia kekal segar hingga zaman Kkini.

Menjadi kewajipan untuk kita mensyukuri nikmat agama dan syariat Islam yang
Allah kurniakan kepada kita. Marilah kita terjemahkan kesyukuran tersebut

melalui perkara berikut:

Pertama: Mempelajari dan memahami agama Islam dan syariatnya sebaik

mungkin, demi memelihara maqasid syariah yang sebenar.

Kedua: Mengamalkan syariat secara seimbang dan menyeluruh dalam segenap
urusan kita baik urusan peribadi, keluarga, masyarakat dan negara, di samping

menghindari daripada sikap melampau atau ekstrim.

Ketiga: Menyampai keagungan Islam dan syariatnya, serta menunjukkan

contoh teladan yang baik kepada mereka yang bukan Islam.

Maksudnya: Kemudian Kami jadikan kamu menjalankan Syariat dari hukum
agama; maka turutlah ia, dan janganlah diturut hawa nafsu orang yang tidak

mengetahui.

(Surah al-Jatsiah: 18)

KHUTBAH KEDUA

Sidang Jumaat yang dirahmati Allah,

Khatib menyeru kepada sidang jumaat sekalian, marilah sama-sama kita
imarahkan masjid ini dengan menunaikan solat berjemaah. Sesungguhnya solat

berjemaah mempunyai banyak fadhilat dan hikmahnya.

Justeru, janganlah tuan-tuan menangguh-nangguhkan untuk datang ke masijid.
Bawalah anak-anak kita, ajaklah jiran tetangga dan ahli garyah kita untuk sama-
sama mengimarahkan masjid ini. Mudah-mudahan usaha kita ini mendapat
rahmat, keampunan dan keredhaan daripada Allah di dunia dan akhirat.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling bekerjasama

dan bantu membantu dalam kebajikan dan taqwa.

Ya Allah

Jadikanlah negeri ini negeri yang aman, maju lagi diberkati. Bukakanlah pintu-
pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala
malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh saudara

kami di sana.

